
PROGRAM HAYYA BIL ‘ARABIYYAH SERLAHKAN
BAKAT DAN KEYAKINAN PELAJAR UiTM MUKAH

Mukah, 19 Januari 2025 – Program Hayya Bil ‘Arabiyyah telah berlangsung dengan meriah di Dewan
Judan, UiTM Cawangan Sarawak Kampus Mukah, menghimpunkan pelajar-pelajar daripada
pelbagai program seperti BA119, BA111, IC001 dan IC002 yang mengikuti kursus Bahasa Arab (TAC101,
TAC151, TAS080) bagi semester Oktober 2024 sehingga Februari 2025. Program ini telah dirancang
khusus bagi memberi peluang kepada para pelajar untuk mempersembahkan kemahiran
berbahasa Arab yang telah dipelajari di dalam kelas melalui pertandingan lakonan Bahasa Arab.
Pertandingan ini bukan sahaja menjadi medium pembelajaran interaktif, malah turut menjadi
pentas mencungkil bakat pelajar dalam bidang lakonan.

Juara Pertandingan Lakonan Bahasa
Arab bersama juri pertandingan

Pertandingan ini dinilai oleh barisan juri yang terdiri
daripada pensyarah Akademi Pengajian Islam (ACIS)
dan Akademi Pengajian Bahasa (APB), UiTM Kampus
Mukah. Kumpulan pelajar semester 1 Diploma
Pengajian Perniagaan telah dinobatkan sebagai
pemenang utama dengan persembahan lakonan
yang penuh bertenaga. 

Lakonan mereka mengangkat kisah menyentuh hati
tentang seorang anak yang sering dipandang rendah
dan dianggap tidak mempunyai masa hadapan,
namun berjaya memperoleh keputusan cemerlang
dalam Sijil Pelajaran Malaysia (SPM).

Selain itu, program ini berjaya meningkatkan
keyakinan pelajar untuk berkomunikasi dalam
Bahasa Arab di hadapan khalayak ramai serta
mengasah potensi mereka dalam bidang seni
lakonan. 

Kehadiran ramai pelajar daripada pelbagai program memeriahkan lagi suasana dan membuktikan
sokongan padu terhadap inisiatif yang memperkasa penguasaan bahasa asing ini. Dengan
kejayaan program ini, diharapkan lebih banyak aktiviti seperti ini dapat dianjurkan bagi
memperkukuhkan penguasaan Bahasa Arab dalam kalangan pelajar serta memperkayakan
pengalaman pembelajaran mereka di UiTM Kampus Mukah.

